
1. Мэты і задачы вывучэння змястоўнага блока “Мая Радзіма - Беларусь”.

Змястоўны блок «Мая Радзіма - Беларусь» - частка адукацыйнага кампанента “Чалавек і грамадства”.  Вывучаецца ў 4 классе і прадугледжвае знаемства малодшых школьнікаў з найважнейшымі падзеямі айчыннай гісторыі, фарміруе першапачатковыя гістарычныя паняцці і ўяўленні, храналагічныя і картаграфічныя ўменні, выхоўвае патрыятычныя пачуцці, дазваляе ажыццяўляць інтэграцыю геаграфічных, гістарычных і грамадазнаўчых ведаў. Змястоўны блок мае прапедэўтычны характар і забяспечвае стварэнне ўмоў для пераходу ад пачатковай ступені адукацыі да прадметнага навучання гісторыі ў базавай школе. 

Выкладанне ўрокаў «Мая Радзіма - Беларусь» павінна адпавядаць наступным патрабаванням:

· змест навучання павінны быць пасільным для вучняў і прадугледжваць засваенне першапачатковых уяўленняў аб гістарычных асобах, важнейшх падзеях гісторыі краіны;

· вядучай мэтай навучання з’яўляецца развіцце вучня, яго станоўчых якасцей, выхаванне нацыянальнай свядомасці асобы;

· у працэсе навучання павінны спалучацца розныя метады з улікам міжпрадметных сувязей і пазнавальных магчымасцей малодшых школьнікаў;

· ажыццяўленне дзейнаснага падыходу ў навучанні, фарміраванне ў вучняў адпаведных уменняў і навыкаў вучэбнай дзейнасці.

Змест падручніка  складаецца з трох раздзелаў: “Геаграфічныя і гістарычныя звесткі аб нашай Радзіме”, “Гісторыя Беларусі ў паданнях,  іменах і падзеях”, “Мая сучасная краіна”.

У праграме навучання вызначаюцца мэты і задачы, асаблівасці прадмета, змест пачатковых гістарычных паняццяў, патрабаванні да ведаў і уменняў вучняў, акрэслены метады, прыемы і сродкі навучання па прадмеце. 

У дапамогу настаўніку створаны вучэбна-метадычны комплекс, які складаецца з падручніка, рабочага сшытка (змяшчае рознаузроўневыя заданні для самастойнай работы вучняў па кожнай тэме, накіраваны на асэнсаванне тэарэтычнага матэрыялу, фарміраванне храналагічных і картаграфічных ведаў і уменняў, засваенне ведаў на узроўні прымянення), атласа з контурнымі картамі (дазваляюць араганізаваць сістэмную работу па фарміраванні картаграфічных ведаў і уменняў), метадычнага дапаможніка (уключае метадычныя парады па вывучэнні прадмета).

Асаблівую ўвагу трэба ўдзяліць вучэбным дасягненням вучняў, якія ўключаюць:

· факталагічныя веды і спосабы дзейнасці, звязаныя з аднаўленнем гістарычных падзей і вобразаў;

· храналагічныя веды і спосабы дзеяння, звязаныя з лічэннем гадоў у гісторыі;

· картаграфічныя веды і спосабы дзейнасці, звязаныя з чытаннем гістарычнай карты.

2. Сутнасць і класіфікацыя гістарычных паняццяў.

Пры вывучэнні змястоўнага блока “Мая Радзіма - Беларусь” вучні павінны авалодаць пэўным паняційным апаратам. Паняцце – гэта форма мыслення, з дапамогай якой пазнаюцца агульныя і істотныя рысы прадметаў, з’яў аб’ектыўнай рэчаіснасці. Гістарычнае паняцце – гэта ўсвядомленыя веды аб сувязях, адносінах і істотных рысах гістарычных з’яў. Працэс фарміравання паняццяў разглядаецца як развіцце мыслення, як рух ад няпоўных, бессістэмных ведаў да ведаў больш поўных і глыбокіх.

Існуе некалькі класіфікацый гістарычных паняццяў.

1. Па змесце гістарычнага матэрыялу:
эканамічныя, якія характарызуюць гаспадарчае жыцце краіны на розных этапах гістарычнага развіцця (земляробства, рамеснік, гандляр);

сацыяльна-палітычныя, якія раскрываюць сацыяльныя адносіны і палітычную пабудову дзяржавы (сталіца, веча, закон, дзяржава);

гісторыка-культурныя, якія раскрываюць культурнае, духоўнае жыцце людзей (традыцыя, свята, асветнік, палац);

светапоглядныя, якія адлюстоўваюць заканамерныя працэсы гістарычнага развіцця, светапогляд людзей (рэлігія, незалежнасць, гуманізм).

2. Па ступені абагульненасці:
прыватна-гістарычныя або адзінкавыя паняцці, якія адлюстроўваюць факты, характэрныя для пэўнага перыяду гісторыі (гусар, крыжак);

агульнагістарычныя або асаблівыя паняцці, якія адлюстроўваюць факты і з’явы, уласцівыя аднаму перыяду і характэрныя для адной ці шэрагу краін (урад, статут, канстытуцыя);

сацыялагічныя або агульныя, якія адлюстроўваюць агульныя сувязі, заканамернасці гістарычнага працэсу, характэрныя для некалькіх або ўсіх гістарычных перыядаў (гаспадарка, культура, закон, вераванні, дзяржава).

Веды пра класіфікацыі гістарычных паняццяў неабходны для таго, каб вызначыць прыемы і паслядоўнась у рабоце з імі.

3. Фарміраванне ў вучняў гістарычных паняццяў па прадмеце.
Працэс фарміравання гістарычных паняццяў адбываецца паступова і паэтапна. Вылучаюць тры асноўныя этапы работы над гістарычнымі паняццямі.

На першым этапе адбіраюцца найбольш яркія тыповыя факты, якія ў найбольшай ступені даступныя элементарнаму аналізу, дакладна адлюстроўваюць тое, што належыць засваенню. Такія факты служаць матэрыялам для фарміравання новага паняцця.

На другім этапе з прыкмет паняццяў выдзяляюцца істотныя і неістотныя, прычым апошнія фарміруюцца ў выглядзе рыс, прыкмет. Для таго, каб іх лепш зафіксаваць, таксама аналізуюцца некалькі аналагічных фактаў або з’яў з мэтай выдзялення істотных рыс. Агульныя прыкметы становяцца асновай будучага паняцця.

На трэцім этапе даецца тэрмін і азначэнне паняцця. Тэрмін – гэта тое, што азначае дадзенае слова. Тэрміны запісваюцца ў слоўніках. Тлумачэнне тэрмінаў у пачатковай школе адбываецца з дапамогай прадметаў і іх выяў, па вызначэнні, паходжанні, сэнсе, саставу, перакладу. Азначэнне можа быць прапанавана ў двух варыянтах: 1) пералічэнне частак, прыкмет; 2) навуковае азначэнне праз родавае паняцце.

Важнае значэнне ў рабоце з паняццямі і тэрмінамі мае слоўнікавая работа – перавод слоў, гістарычных тэмінаў з пасіўнага слоўніка вучняў у актыўны з дапамогай заданняў, што замацоўваюць дакладнае, правільнае іх ужыванне. Можна выкарыстоўваць наступныя прыемы слоўнікавай работы:

· прагаворванне тэрмінаў услых;

· работа над засваеннем  арфаграфіі новых тэрмінаў, выяўленне этымалогіі тэрміна;

· запіс тэрміна на дошцы;

· трэніровачныя практыкаванні ў суаднясенні тэрміна з паняццем;

· ілюстраванне тэрміна;

· філалагічная і мнеманічная работа над словам, у працэсе якой адбываецца фарміраванне умення аперыраваць паняццем:

1) замена слова сінонімам, антонімам;

2) распазнаванне вывучаемага паняцця сярод іншых;

3) вядзенне гістарычнага слоўніка ў сшытку;

4) састаўленне словазлучэнняў, сказаў;

5) праца з загадкамі, рэбусамі;

6) складанне схемы паняцця;

7) выкарыстанне гульневых прыемаў;

8) замацаванне гістарычных паняццяў шляхам тэрміналагічнай дыктоўкі, пры дапамозе картак індывідуальнага апытання.

Засваенне сэнсу і сутнасці гістарычных паняццяў, фарміраванне гістарычнага мыслення адбываецца пры выкарыстанні агульнапрынятых прыемаў пазнання: аналізу, сінтэзу, параўнання, абагульнення, абстракцыі, канкрэтызацыі, сістэматызацыі.

Асаблівасцю фарміравання гістарычных паняццяў у вучняў 4 класа з’яўляецца тое, што ў аснове павінны ляжаць наглядныя і родавая істотныя прыкметы, якія арганічна звязаны паміж сабой. Прыкметы ж паняццяў могуць быць сфарміраваны толькі аб тых з’явах і працэсах, аб якіх у вучняў склаліся дастаткова поўныя і канкрэтныя ўяўленні. Акрамя таго, малодшыя школьнікі лягчэй засвойваюць паняцці, якія маюць дакладна выражаную пачуццевую аснову. Таму пры фармірванні паняццяў максімальна выкарыстоўваюцца наглядныя сродкі навучання.
